
Kirish. Inson – bu dunyoning aziz-u mukarram xilqati, mavjudotlar ichida sarvaridir. 

Inson soʻzi lotin tilidan kelib chiqqan “Humanus” tomonidan tashkil etilgan “gumus” bu “yer” 

degan maʼnoni anglatadi va qoʻshimcha — “Anus” Birinchi odam loydan, tuproqdan yoki loydan 

yasalgan degan maʼlumotga koʻra “biron bir narsaning kelib chiqishi”ni bildiradi. 

Inson muammosi doim falsafaning bosh mavzularidan biri boʻlib kelgan. Inson tabiati, 

uning dunyodagi oʻrni va vazifasini anglab yetishga juda koʻp mutafakkir va olimlar harakat 

qilganlar. Hozirgi ilmiy adabiyotlarda insonning tabiiy-ijtimoiy borligʻi mavjudligi tan olinadi. 

Biologizatorcha yondashuv ancha cheklangan, chunki u insoniy munosabatlar meʼyorlarining 

evolyutsion-biologik asoslariga eʼtibor qaratadi. Sotsiologizatorcha yondashuv inson tabiatini 

ijtimoiy ahamiyatga molik sabablar bilan tushuntiradi va insonning ijtimoiy funksioner, 

“qandaydir genlar”ga eʼtibor bermasdan foydalanish mumkin boʻlgan davlat mashinasi unsuri 

sifatidagi obrazini yaratadi. “Inson barcha ijtimoiy munosabatlar majmuidir”, degan shior 

aynan ijtimoiylik inson hayoti substansiyasi, negizini tashkil etishini tushunish imkonini beradi.  

Mavzuga oid adabiyotlarning tahlili. Insonning biologik va ijtimoiy tabiati haqidagi 

falsafiy asarlarda jins, jinsiy munosabatlar, erkak va ayol oʻrtasidagi farq, avlodlar oʻrtasidagi 

munosabatlar muammolari, oʻlim muammosi deyarli yoritilmagan.  

Vaholanki, insonning real hayoti – tugʻilish va oʻlish biologik sanalari bilan 

“kvantlangan”. R.Karpinskaya taʼbiri bilan aytganda, mazkur chegaralarda hayot kontinual va 

avlodlar oʻrtasidagi munosabatlarga ham, jinslar oʻrtasidagi munosabatlarga ham bogʻliq 

boʻlgan oʻzgarishlarga toʻla [1, b 3]. Hozirgi zamon falsafasi va fani insonni oʻrganishda uning 

yaxlit ijtimoiy-biologik mavjudot sifatidagi talqinidan kelib chiqadi. Psixolog A.Leontev inson 

faoliyatini “hayot birligi” deb nomlagan. “Individ” tushunchasi “shaxs” tushunchasi uchun asos 

sifatida amal qiladi, deb hisoblanadi [2, b 79].  

Dunyo markaziga insonni qoʻyuvchi yondashuv doimo antropotsentristik yondashuv 

deb atalgan. Qadimgi sofist Protagorning: “Inson barcha narsalarning mezoni” [3, b 66], degan 

mashhur iborasi antropotsentrizmning aniq ifodasidir. Bunda jonsiz va jonli tabiatning oʻzaro 

taʼsiri inson meʼyorlari, ideal hamda daʼvolari nuqtai nazaridan qaraladi. Inson dunyoning 

asosiy va eng katta boyligi sanaladi.  

Turli zamonlarda mutafakkirlar insonni turlicha taʼriflaganlar. Homo sapiens — aql-

idrokli odam eng koʻp qoʻllaniladigan taʼrif. Animal rationale — oqil hayvon taʼrifi K.Linneyning 

zoologik tasnifida keltirilgan; a tool making animal – “qurol yasovchi hayvon” — Franklin taklif 

qilgan taʼrif; “ramziy hayvon sifatidagi odam” — Animal symbolicum – Kassirer chiqargan 

xulosa. Kerkegor gʻoyalarini quyidagicha talqin qilish mumkin: “inson — tanlash qobiliyatiga 

ega jonzot” Nitsshe insonni vaʼda berishga qodir, bizni axloq qoidalari dunyosiga olib kiruvchi 

jonzot sifatida taʼriflagan. Russo: “Fikrlovchi inson — yoʻldan ozgan jonzotdir” [4, b 190], degan. 

Inson yangilikka intiluvchi jonzotga tenglashtiriladi. Baʼzan unga oʻz hayotiga mutlaqo asketik 

yondashishga qodir jonzot sifatida qaraladi. 

Rus faylasuflari – inson muammosi boʻyicha mutaxassislar I.Frolov [5, b 211], 

B.Grigoryan [6, b 54], L.Bueva [7, b 82], R.Karpinskaya ijtimoiylashgan odam sxemasini rad 

etishga harakat qildilar. Ular insonga (J.Lokk kabi) jamiyat kerakli soʻzlarni yozuvchi toza taxta 

sifatida qarash toʻgʻri emasligini, individning tabiiy-biologik negizlariga ham jiddiy eʼtibor 

berish zarurligini taʼkidlaydilar.  

Tadqiqot metodologiyasi. Hozir Gʻarb adabiyotlarida “mind – body” (aql – tana), 

“nature — nurture” (tabiat – tarbiya) muammosi muhokama qilinmoqda. Ammo asosiy 

muammo koʻrsatib oʻtilgan mohiyatlarni dixotomik mufassallashtirishda emas, balki insonning 

yagona obrazini yaratishdadir. Bu esa ijtimoiy-gumanitar va tabiiy- ilmiy sohalardagi bilim 

yutuqlarini oʻzida mujassamlashtirgan kompleks yondashuvni taqozo etadi. Homo sapiens 

evolutsiyasi toʻgʻrisida soʻz yuritganda oddiy biologik yoki ijtimoiy mezonlarga emas, balki 

biologik-ijtimoiy mezonlarga suyanish lozim.  

Inson va uning qobiliyati muammosi shuning uchun ham alohida oʻrin egallaydiki, tabiiy 

ilmiy bilimning bu muammoni oʻrganish imkoniyatlari ancha cheklangandir. Falsafiy va ijtimoiy 

bilim ham insonni mukammal bilishni daʼvo qila olmaydi. Demak, bunda kompleks 

yondashuvgagina umid qilish mumkin. Bu yondashuv inson tabiatini tushunishning butun 

ratsionalistik anʼanasi hamda ezoterik tafakkur imkoniyatlaridan foydalanish hisobiga insonni 

oʻrganish chegaralarini ancha kengaytirish imkonini beradi.  

Hozirgi zamon fani inson hodisasini oʻrganishga tabiatshunoslik va jamiyatshunoslikka 

oid bilimlar sintezi asosida yondashishni taklif qiladi. Bunda inson ijtimoiy xulq-atvorining 

ijtimoiy-biologik asoslarini aniqlash asosiy muammo hisoblanadi. Hozirgi fanlarda inson va oliy 

hayvonlar xulq-atvori oʻrtasidagi oʻxshashliklarning samaraliligi keng muhokama qilinmoqda. 

Ijtimoiy biologiya darvinizm prinsiplari va tushunchalari, chunonchi, tabiiy tanlanish, 

evolyutsiya jarayonini populyatsion genetika qonuniyatlari universalligining adaptogenezi 

sifatida tushunishni qabul qilish zarurligini qayd etmoqda. Insonni bilishning tabiiy- ilmiy 

metodlariga yon bosish insonshunoslikning biologiyaga bogʻlanib qolishiga olib kelishi 

mumkin. Tabiiy fanlar sohasida erishilgan yutuqlarga eʼtiborsizlik esa insonni real oʻrganishda 

uncha foydali boʻlmagan abstrakt va spekulyativ modellarning tuzilishiga olib keladi.  

Inson haqidagi fikrlar inson tabiati va mohiyatini farqlash zarur, degan xulosaga olib 

kelgan. Bu yerda aniq chegara boʻlishi mumkin emas, chunki inson doim olam jumbogʻi, uning 

ochilmagan siri boʻlib kelmoqda. Lekin, shunga qaramay, fanda inson qobiliyati va sifatlari 

majmuini uning tabiati bilan bogʻlab oʻrganish qabul qilingan. Aqllilik, muomala qilish va 

ijtimoiy hayot kechirish qobiliyati insonning asosiy xususiyatlari hisoblanadi.  

Inson mohiyati esa, oʻz tabiatining teran oʻzagi, faqat “insongagina xos boʻlgan” jihatlar 

yoki insonni oliy hayvondan farqlash imkonini beruvchi sifatlar bilan bogʻliqdir. Inson mohiyati 

nimada, degan savolga mutafakkirlar har xil javob beradilar. “Inson mohiyati ayrim individga 

xos boʻlgan mavhum narsa emas. Amalda u barcha ijtimoiy munosabatlar majmuidir”, degan 

taʼrif insonning ijtimoiyligini odamzotning eng muhim va asosiy negizi sifatida qayd etadi. Bu 

yondashuv butun insoniyatning yagona teran mohiyati va aniq qayd etiladigan inson tabiati 

mavjudligini inkor etuvchi falsafiy antropologik relyativizmning amaldagi muqobilidir.  

Inson haqida oddiy odamlar orasida soʻz yuritilganida, odatda, mohiyat – tugʻma, 

shaxsiyat – oʻzlashtirilgan sifat ekanligi qayd etiladi. Shaxsiyatdan farqli oʻlaroq, mohiyatni 

osongina yoʻqotish, oʻzgartirish yoki buzish mumkin emas. Shart-sharoitlarni oʻzgartirish orqali 

shaxsiyatni deyarli toʻliq oʻzgartirish mumkin. Shaxsiyat yoʻqolishi yoki oʻzgarishi mumkin. 

Mohiyat inson jismoniy va aqliy holatining negizi hisoblanadi. Shaxsiyat oʻzlashtirilgan 

sifatlardan tashkil topadi. Shaxsning shakllanishida imitatsiya – taqlid yoʻli va tasavvur muhim 

ahamiyatga ega. Mohiyat shaxsiyatdan ustun boʻlsa, odam oʻzi uchun foydali narsalarni afzal 

koʻradi, shaxsiyat mohiyatdan ustun boʻlgan holda esa oʻzi uchun zararli narsalarni afzal biladi, 

degan gʻayrioddiy yondashuv ham mavjud.  

Ammo insonni bilish sohasida antropotsentrizmdan tashqari boshqa yondashuvlarga 

ham duch kelish mumkin. Tabiatni hamma narsadan ustun qoʻyuvchi naturalistik yondashuv – 

tabiiy sentrizm va u bilan uzviy bogʻliq boʻlgan naturalizm prinsipi shular jumlasidandir. Bu 

yerda inson – tabiat farzandi. Uning barcha xato va kamchiliklari boshqa har qanday tabiiy 

jarayonlar singari oʻrinli hamda tabiiydir. Kosmotsentrizm – kosmosning hamma narsani, shu 

jumladan, insonning mohiyati va tabiatini ham belgilovchi taʼsiriga ishora qiluvchi 

dunyoqarash, boʻlib hisoblanadi.  

Tarixiy-sivilizatsion jarayonda teotsentrizm taʼlimoti ham muhim rol oʻynagan. U oliy, 

gʻayritabiiy mavjudotni dunyoning asosiy va eng muhim omili deb eʼlon qilgan.  

Hozirgi adabiyotlarda kosmos tafakkuri yoki kosmik aqlni anglatuvchi teokosmizm 

atamasiga ham duch kelish mumkin. Baʼzan inson, umuman, insoniyat rivojlanishining yangi 

darajasi zarurligini asoslash uchun ayni shu kosmik aqlga murojaat qilish talab etiladi. Oliy 

kosmik aql faollik, cheksiz harakat va rivojlanishning bosh negizi sifatida qabul qilinadi.  

Sotsiotsentrizm taʼlimoti madaniy-sivilizatsion omillarga suyanadi. Bu yerda inson oʻzi 

yashaydigan ijtimoiy-madaniy muhit mahsuli sifatida namoyon boʻladi. Sotsiotsentrizmga eng 

yaqin tushuncha sifatida amal qiluvchi kulturotsentrizm inson madaniyat mazmuni orqali oʻz 

maʼnosini kasb etadi, degan tezisni himoya qiladi. 

Antropotsentrizmning ziddi – insonga geologik kuchlardan biri sifatida qaraydigan 

yondashuv dezantropotsentrizm deb ataladi. Hozirda ancha mashhur boʻlgan bu yondashuv 

insonni uning ustun mavqeyi va oʻrnidan mahrum etadi, hech narsa bilan cheklanmagan 

oʻzboshimchalik oqibatlari haqida oʻylashga majbur qiladi. Insonni oʻzi yaratgan texnokratik, 

sunʼiy dunyo bilan universal evolyutsion rivojlanishga bogʻlashdan iborat boʻlgan masala 

koevolyutsiya muammosi sifatida namoyon boʻldi. 

Koevolyutsiya gʻoyasi tabiat va insonning oʻzaro bogʻlangan taʼsiri hamda mushtarak 

oʻzgarishini anglatadi. Inson kuzatuvchi emas, balki kosmosning tabiiy qismi, deb tan olinadi. U 

hayotni nafaqat oqilona, balki ruhi va tanasi orqali hissiy idrok etadi. Ijtimoiy biologlar taklif 

qilgan “irsiy-madaniy koevolyutsiya nazariyasi” koevolyutsiya gʻoyasining rivojlantirilgan 

koʻrinishidir. Bu nazariyada organik va madaniy evolyutsiya mushtarak kechishining eng 

optimal shart-sharoitlari toʻgʻrisida soʻz yuritiladi. Lekin bunda genlar ustun qoʻyiladi, chunki 

ular koevolyutsiyaning asosiy qoidalarini belgilaydi. Tabiiy-biologik asoslar erkin va 

belgilovchi boʻlib qoladi.  

Ijtimoiy biologiya bilan muayyan darajada bogʻliq boʻlgan kognitiv psixologiya insonga 

axborotni idrok etuvchi va unga ishlov beruvchi, fikrlash faoliyatining muayyan strategiyalari 

bilan boshqariluvchi faol mavjudot sifatida qarashni taklif qiladi. Individning faolligi stixiyali-

spontan deb emas, balki darajalashtirilgan-tartibga solingan deb qaraladi. Bu kognitiv 

psixologiyaning bahsli joylaridan biridir. Kognitiv psixologlar oʻz gʻoyalarini asoslashda 

“kompyuter metaforasi”dan foydalanadi. Ular bosh miya qobigʻida axborotga ishlov berish 

jarayonlarini hisoblash qurilmasi amalga oshiruvchi oʻzgarishlarga taqqoslaydi. Kognitiv 

psixologlar foydalanuvchi kategoriyalar – signal, filtr, axborot oqimi va hokazolar ularning 

taʼlimotida axborot nazariyasining taʼsiri katta ekanligidan dalolat beradi.  

Falsafiy qiziqishlari markazida tabiat va inson mohiyati toʻgʻrisidagi masala turuvchi fan 

“Falsafiy antropologiya” deb ataladi. U ekzistensiya gʻoyalariga qarab moʻljal oluvchi 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 11 (3)-2023 

 

209 

faylasuflarning fikr-mulohazalariga juda boy. Antropologik yondashuv inson borligʻining oʻziga 

xos xususiyatlarini aniqlaydi, insonning ekzistensial tahlili bilan shugʻullanadi. “Ekzistensiya” 

tushunchasi tadqiqotchining fikrini, avvalo, inson qilmishlari va azob-uqubatlarida namoyon 

boʻluvchi inson hamda dunyo aloqalarini izlash, aniqlash tomonga yoʻnaltiradi.  

Hozirgi zamon Gʻarb falsafasining yoʻnalishi sifatidagi falsafiy antropologiya dastlab 

nemis faylasufi va sotsiologi M.Sheler (1874-1928) asarlarida ishlab chiqilgan va germaniyalik 

faylasuf X.Plesner (1892-1985), nemis mutafakkiri A.Gelen (1904-1976) asarlarida 

rivojlantirilgan.  

Shaxsni umumbashariy rivojlanishning asosiy mazmuni deb eʼlon qiluvchi personalizm 

uni oʻrganishga nisbatan ancha murakkab yondashuvlarni taklif qiladi. Shaxs oʻz mohiyatini 

muqarrar tarzda oʻzidan tashqarida koʻradi – bu eksteriorizatsiya, u teran ichki meʼyor va 

moʻljallardan oziqlanadi – bu interiorizatsiya. Nihoyat, shaxs oʻz real empirik mavjudligining 

tor chegaralaridan oʻtib, oliy qadriyatlar: haqiqat, ezgulik va goʻzalikka intiladi – bu 

transsendensiyadir.  

Ekzistensializm insonni ilmiy metodlar yordamida bilib boʻlmasligi haqidagi gʻoyani 

qattiq himoya qiladi. Birinchi va ikkinchi jahon urushlari oraligʻidagi davrda yevropa 

sivilizatsiyasida insonparvarlikning taqchilligi fanga boʻlgan ishonchning yoʻqolishiga olib 

keldi. Insonning haqiqiy mavjudligi, yaʼni ekzistensiya uning obyekt tarzidagi haqiqiy borligʻiga 

teng emas. Atamalar, tushuncha va abstraksiyalar bilishning ilmiy obyektivligini insonning 

haqiqiy borligʻidan uzoqlashtiradi. Inson doim hayotida muayyan yoʻlni tanlash holatida 

boʻladi, u oʻzlikni anglash yoʻlida koʻp karra oʻzgaradi. Ekzistensializm asoschisi S.Kerkegor 

anʼanaviy fandan voz kechib, haqiqiy ekzistensiya sari yuksalishning ancha izchil uch bosqichli 

nazariyasini taklif qildi. Tashqi borliqni aniqlash bilan bogʻliq birinchi – estetik bosqichda 

lazzatlanishga intilish yetakchilik qiladi. Ikkinchi – axloqiy bosqichda burch hissi va axloq 

qonuni meʼyorlari hukm suradi. Uchinchi – diniy bosqichda ongli ravishda qabul qilingan azob-

uqubat mavjudlik prinsipi hisoblanadi. Bu oʻz kechinmalarini xayoldan oʻtkazish borliqning 

yangi “transsendent” mezonini tushunib yetish imkonini beradi.  

Yuqoridagi qarashlar inson mavzusining nihoyatda serqirra ekanligini, u bilan bogʻliq 

muammolarga nisbatan rang-barang yondashuvlar mavjudligini yaqqol namoyon qiladi. Bu esa 

oʻz navbatida nafaqat hozirgi davrda, balki kelajakda ham inson bilan bogʻliq muammolar 

falsafaning asosiy masalalaridan biri boʻlib qolaverishini koʻrsatadi. 

M.Sheler fikriga koʻra, inson haqida fikr yuritayotgan oʻqimishli yevropalikning ongida 

gʻoyalarning uch doirasi toʻqnashadi. Birinchi – yahudiylar va xristianlarning Odam Ato va 

Momo Havo, yaralish, jannat va gunohga berilish haqidagi anʼanaviy tasavvurlari doirasi. 

Ikkinchi – qadimgi yunonlarning insonni inson qilgan narsa uning aqli, nutqi va oqilligidir, 

degan tasavvurlari doirasi. Uchinchi – hozirgi tabiatshunoslikning inson yer rivojlanishining 

ancha kechki mahsuli, oʻzidan oldin hayvonot dunyosida mavjud boʻlgan shakllardan energiya 

va qobiliyatlari birikuvining murakkablik darajasi bilangina farq qiluvchi jonzot, degan 

yondashuvlari doirasi16. 

Aytib oʻtilgan va boshqa shunga oʻxshash taʼriflar insonning umumiy obrazini yaratadi. 

Shunga qaramay, inson barcha zamonlarda va hamma xalqlarda dunyoning eng buyuk siri 

boʻlib qolayotir. Bu taʼriflarni falsafa tarixida insonning mavjudligi yagona ishonchli dalil 

asosida aniqlangan davrda dunyoga kelgan taʼriflar bilan tenglashtirish mumkin. Masalan, 

F.Dekartning “cogito ergo sum” — fikrlayapman, demak, mavjudman yoki J.Berklining “mavjud 

boʻlish — idrok etilish demak”, Men de Biranning “Volo ergo sum” – “xohlayapman, demak, 

mavjudman”, A.Kamyuning “isyon qilyapman, demak, yashayapman” kabi fikrlari ham inson 

tabiati va mohiyatining yangi-yangi qirralarini namoyon etadi. Bunga F.Nitsshe insonning bosh 

gʻoyasi deb eʼlon qilgan hokimiyatga intilishni yoki Z.Freyd ilgari surgan yashirin jinsiy mayl – 

“libido” gʻoyasini qoʻshib, iqtisodiy materializmning iqtisodiy omili ahamiyatiga eʼtibor 

qaratsak, falsafiy antropologiyaning muammolar doirasi ayon boʻladi. Gʻoyalar va 

yondashuvlarning bu antagonizmida inson tabiatining bir xilligi va yagonaligi namoyon 

boʻlmaydi, balki yanada mavhumlashadi. Insonning oʻzi uning uchun eng asosiy muammoga 

aylanadi.  

Masalan, T.Gobbs falsafiy antropologiyaning oʻz variantini tuzar ekan, inson tahlilini uni 

boshqa tabiiy va fizik jismlarga oʻxshagan bir jism sifatida tushunishdan boshlash, shundan 

keyingina uning maʼnaviy, axloqiy jonzot, sunʼiy jismlar – madaniyat va davlat bunyodkori 

ekanligiga eʼtiborni qaratish lozimligiga ishonchi komil boʻlgan.  

Insonning hayot faoliyati va uning ruhini tushuntirishda T.Gobbsda mexanistik 

yondashuv yetakchilik qiladi. Hayot – aʼzolar harakati, yurak – prujina, asablar – iplar, tomirlar 

– harakatni inson tanasining butun mashinasiga tatbiq etuvchi gʻildiraklardir.  

T.Gobbs insonning egoistik tabiatiga alohida eʼtibor qaratadi. Insonning oʻz-oʻzini 

saqlashga intilishi uni hayvonot dunyosiga yaqinlashtiradi: “odamlar tabiatan ochkoʻzlik, 

qoʻrqoqlik, johillik va boshqa hayvoniy hislarga moyil”, ular “izzat-ikrom va foyda” qidiradi, naf 

koʻrish yoki nom chiqarish uchun, yaʼni boshqalarni emas, balki oʻzini yaxshi koʻrgani uchun 

harakat qiladi. T.Gobbs [8, b 56] fikriga koʻra, har qanday xalq rivojlanishning ikki bosqichidan 

oʻtadi. Birinchi – davlatgacha yoki tabiiy rivojlanish bosqichi. Ikkinchi – davlat sifatida 

rivojlanish bosqichi. Mutafakkir odamlarning hissiy-egoistik tabiatini, ularga tabiiy holatda xos 

boʻlgan ochkoʻzlikni yorqin boʻyoqlarda aks ettirgan. Oʻz fikr-mulohazalariga “Odam odamga 

dushman”, degan qadimgi maqol bilan xulosa yasagan. Tabiiy holat uzluksiz “har kimning har 

kim bilan urushi”ni anglatadi. Bu urushda insoniyat oʻzini oʻzi qirib bitirishga mahkumdir. Shu 

bois davlatgacha yoki tabiiy rivojlanish bosqichi davlat sifatida rivojlanish bosqichiga oʻtishi 

lozim. 

Insonning olamga boʻlgan har qanday munosabatini falsafa deb atash mumkin emas. 

Buning uchun unda albatta quyidagi toʻrtta jihati mavjud boʻlishi shart. Uni quyidagi sxemada 

aks ettirish mumkin: 

 

ontologik munosabat 

gnoseologik munosabat 

INSON  aksiologik munosabat   OLAM 

ma'naviy-amaliy munosabat 

Xulosa. Insonning olamga bo‘lgan ontologik munosabatiga insonning olamga, 

shuningdek, olamning insonga bo‘lgan munosabati ham kiradi. Bunda olamning qanday paydo 

bo‘lganligi, moddiy yoki ruhiy asoslardan tashkil topganligi, qanday qonunlar asosida 

rivojlanishi yoki kim tomonidan boshqarilishi, insonning dunyoda tutgan o‘rni, uning tabiat 

bilan aloqadorligi kabi ko‘plab ontologik xarakterdagi ta'limotlar ilgari suriladi.Aynan shunday 

savollarning o‘rtaga tashlanishi falsafiy dunyoqarash tarixida o‘ziga xos , ba'zida muqobil 

bo‘lgan ta'limotlarning (strategiyalarning) vujudga kelishi sabab bo‘lgan. 

Insonning olamga gnoseologik yondoshuvi olamni bilish mumkinligi va uning usullari 

haqidagi falsafiy ta'limotlarda o‘z ifodasini topgan.Undagi bosh g‘oya haqiqat, uning tabiati, 

manbalariga tegishli. 

